
IMPIAN pendidik bersekutu Encik Saiful 
Reduwan Mohamed Noor dalam memburu 
segulung ijazah Sarjana Muda dalam Psikolo-
gi didorong keinginan memahami lebih men-
dalam daya fikir dan emosi anak didiknya.

Beliau yang mengajar Sejarah di sebuah 
sekolah di kawasan timur Singapura bahkan 
bersyukur  dan  teruja  melihat  perubahan 
positif dalam diri beberapa bekas pelajar 
yang dahulunya pendiam, kaki memberon-
tak atau kurang yakin dengan kebolehan 
sendiri.

Lantaran itu, berbekalkan ijazah idaman 
yang diraih daripada Universiti Sains Ke-
masyarakatan Singapura (SUSS) baru-baru 
ini, Encik Saiful, 34 tahun, ingin meninjau 
pelbagai cara memperluaskan khidmatnya 
dalam sektor belia.

Antara yang difikirkan secara jangka pan-
jang adalah membangun projek keusaha-
wanan sosial, terlibat dalam kaunseling pro-
fesional  mahupun  meneroka  peluang  
sebagai pensyarah kemahiran hidup.

Buat masa ini,  Encik Saiful juga gigih 
memperkasa belia dalam sukan ‘floorball’ 
dan muzik.

Beliau adalah Bendahari Persatuan Floor-
ball Tampines yang dianggotai lebih 200 be-
lia. Mereka terbahagi kepada enam kumpu-
lan lelaki dan wanita yang bertanding dalam 
liga ‘floorball’ di sini.

Tugas selaku pengurus bagi penyanyi rap 
muda, ArtDeen, 22 tahun, yang merupakan 
bekas pelajarnya turut digalas. 

ArtDeen yang nama sebenarnya, Muham-
mad Ad-Deen Khairy, sedang dalam proses 
menghasilkan single pertamanya.

Ketika ditemui Gah! di pejabat Adara 
Picture Office sekitar Defu Lane, baru-baru 
ini, Encik Saiful yang meminati seni foto dan 
video, berkata:

“Kerja-kerja dalam sektor belia sudah 
mendarah daging dalam diri saya. Seawal 
usia 14 tahun, saya telah pun menawarkan 
khidmat sukarela kepada pelbagai  badan 
Melayu/Islam.

“Demi meraih lebih banyak pengalaman 
berbeza, saya akan berhijrah dari satu pertu-
buhan ke pertubuhan lain. Antara yang per-
nah saya jalankan adalah sebagai pembim-
bing belia  di  Angkatan Karyawan Islam 
(AMP) dan Persatuan Persuratan Pemuda 
Pemudi Melayu (4PM).

“Saya dapati  ada banyak potensi dan 
bakat dalam masyarakat kita. Sayangnya, 
kerap kali kita tidak tahu bagaimana untuk 
memasarkan mereka sebagai sebuah jenama 
atau menyerlahkan lagi kebolehan mereka 
itu.”

Beliau akui kebanyakan remaja mudah 
berubah hati  terhadap bidang kemahiran 
atau ilmu yang ingin diceburi.

Encik Saiful yang sudah tujuh tahun bertu-
gas sebagai pendidik bersekutu pernah mela-
lui tempoh percubaan dan kegagalan dalam 
hidup. Ia mendewasakannya. 

Meskipun  memiliki  Diploma  Infokom  
daripada Politeknik Temasek, beliau menye-

dari dirinya tersilap memilih kursus yang 
boleh dijadikan sandaran dalam membina 
kerjaya.

Selepas  tamat  Perkhidmatan  Negara  
(NS), beliau bekerja sebagai pegawai khid-
mat  penumpang  di  Lapangan  Terbang  
Changi.

Bidang  pendidikan  akhirnya  diceburi  
meskipun permohonan pertama tidak diteri-
ma.

“Apabila melihat sebilangan pelajar saya 
berjaya mencari tukikan dalam bidang aka-
demik, seni atau sukan, itulah detik paling 
menggembirakan.  Kadangkala  saya  ber-
seloroh, mereka ibarat ‘tikus ujian’ atau ‘test 
rat’ saya dalam mencari formula bagi mem-
beri  semangat  baru  kepada belia  secara  
umum,” kongsinya.

Beliau bahkan gembira melihat bekas pe-
lajarnya, Cik Nur Liyana Abdul Samad, 22 
tahun, yang bermastautin ke Perth, Austra-
lia kini membina minat dalam rekaan grafik 
dengan mengambil kursus ijazahnya.

Kata Cik Nur Liyana yang kini kembali 
ke Singapura bagi program bekerja sambil 
belajar di akhbar The Straits Times:

“Apabila saya berpindah dengan keluar-
ga ke Perth, saya perlu menyesuaikan diri 
saya dengan perubahan gaya hidup dan pen-
didikan.

“Kalau ada perkara yang merunsingkan 
saya, saya boleh bertanya kepada Cikgu 
Saiful bila-bila masa. Beliau sudi memberi-
kan buah fikirannya dan membantu saya.

“Ada orang mungkin kata,  tak ‘cool’  
berkawan dengan guru tetapi tentunya se-
ronok ada guru yang boleh diajak berbin-
cang dan bergurau seperti anggota keluarga 
sendiri.”

Ad-Deen yang akur dirinya pendiam dan 
tiada arah tuju di aliran Normal (Teknikal) di 
sekolah menengah pula menambah:

“Cikgu Saiful sering membakar semangat 
saya agar berani tampilkan bakat ‘rap’ saya. 
Dulu memanglah saya segan sebab terasa 
saya dipandang rendah kerana berada di ali-
ran Normal (Teknikal).

“Beliau juga berpesan kepada saya baha-
wa penguasaan bahasa Inggeris saya boleh 
diperbaiki dengan mendengar seni kata lagu. 
Dari situ, saya belajar hasilkan lirik lagu rap 

saya  sendiri  yang  bermakna  dan  
menggambarkan pengamatan saya tentang 
keadaan sekeliling.

“Cikgu ibarat abang saya sendiri. Beliau 
dapat memberi nasihat tentang apa sahaja ke-
sulitan tentang hidup yang saya hadapi. Be-
liau percaya pada bakat saya dan kini mengu-
ruskan aktiviti seni saya.”

Encik Sharham Sridhar, 20 tahun, yang 
mengambil kursus Diploma Pengurusan Seni 
daripada  Akademi  Seni  Halus  Nanyang  
(Nafa) pula menyifatkan Encik Saiful se-
bagai pendidik yang peka terhadap masa 
depan pelajarnya.

“Saya lebih banyak belajar tentang kema-
hiran hidup daripadanya. Sewaktu saya ter-
cicir daripada kursus kejuruteraan elektrikal 
dan elektronik di Politeknik Singapura, itu-
lah  tempoh paling  mendukacitakan  buat  
saya.

“Saya banyak berbincang dengan Encik 
Saiful. Beliau secara tidak langsung menerap-
kan dalam diri saya tentang nilai hidup seper-
ti kerja keras demi memburu cita-cita, meng-
hormati dan menyayangi ibu bapa, gaya per-

tuturan dan berihsan dengan orang sekeli-
ling.

“Kalau tidak kerana beliau, saya tidak 
mungkin dapat menggilap keyakinan diri  
saya berbual di khalayak ramai. Beliau ajak 
saya sertai satu kegiatan Kelab Pidato,” tam-
bahnya.

Terharu dengan kata-kata anak didiknya, 
Encik Saiful menambah:

“Setiap seorang daripada mereka punya 
kekuatan yang tidak boleh dipersia-siakan.

“Saya bangga melihat Ad-Deen keluar 
daripada  kepompongnya  untuk  mencipta  
lagu dan tidak lama lagi mengeluarkan sin-
gle.

“Saya lihat kesungguhan Liyana dalam 
bidang rekaan grafik. Sharham pula diberi 
kepercayaan oleh sebuah syarikat penganjur 
acara ternama agar mewakili mereka dalam 
mesyuarat bagi acara gah. 

“Beliau bukan sahaja menari tetapi terli-
bat  dalam  perancangan  Pesta  Chingay.  
Pokoknya, saya tidak pernah berputus asa 
dengan usaha memberi mereka semangat ba-
ru selepas setiap kegagalan atau ketidakpas-
tian.”

SEMANGAT  membantu  banduan  
agar kembali ke pangkuan masyarakat 
atau mencari pekerjaan buat golongan 
yang memerlukan dekat di hati Encik 
Muhammad  Zulhelmi  Jumaat  dalam  
dua tugasannya sebelum ini.

Awal sebelum menggalas amanah se-
bagai kaunselor pendidikan dan bimbi-
ngan kerjaya yang ditugaskan Kemente-
rian Pendidikan (MOE) ke Institut Pen-
didikan Teknikal (ITE) Kolej Timur, be-
liau pernah bertugas di Perkhidmatan 
Penjara Singapura dan Majlis Pemban-
gunan Masyarakat (CDC) Central.

Sejak tiga tahun lalu, beliau lebih ber-
semangat membantu pelajar yang bakal 
memasuki ITE atau lulusan institusi itu 
dalam menentukan arah tuju mereka se-
lanjutnya.

Beliau adalah satu-satunya kaunselor 
pendidikan dan bimbingan kerjaya Me-
layu di ITE.

Kaunseling berkumpulan atau secara 
orang-perseorangan diberikan. Bengkel 
yang meliputi panduan mempersiapkan 
diri bagi program bekerja sambil bela-
jar, sesi temu duga pekerjaan dan menu-
lis ‘resume’ turut dikendalikan.

Pelajar juga diajar cara memanfaat-
kan gerbang satu perhentian mengenai 
peningkatan kemahiran seperti MySkills-
Future.

Sebagaimana kata Encik Muhammad 
Zulhelmi,  32  tahun,  ketika  ditemui  
Gah! baru-baru ini:

“Kebanyakan pelajar keliru dalam 
menentukan arah  tuju  mereka,  baik  

dalam pemilihan kursus atau kerjaya. 
Mereka masih teragak-agak memikir-
kan haluan selanjutnya. 

“Ada yang ingin ikut usulan ibu bapa 
mereka tetapi merasakan ia tidak selari 
dengan minat dan personaliti mereka. 

“Saya pernah melalui fasa serupa 
dan dapat memahami keresahan yang 
dirasakan.  Maka,  tugas  saya  adalah  
membimbing  mereka  agar  membuat  
keputusan  berdasarkan  pertimbangan 
yang wajar lagi maklumat terperinci.

“Saya akan beri mereka butiran ten-
tang pelbagai laluan yang boleh ditero-
ka berdasarkan kekuatan mereka, per-
sonaliti, minat dan cita-cita mereka.”

Encik Muhammad Zulhelmi masih 
ingat detik di mana beliau mengambil 
Diploma Kejuruteraan Elektronik di Po-
liteknik Republic (RP) kerana bapanya 
yakin itulah bidang pengajian yang se-
suai buatnya.

“Saya  sendiri  melambangkan  
seorang belia yang tidak pasti dan kehi-
langan dalam memilih masa depannya 
ketika itu.

“Menyedari  bahawa  minat  saya  
adalah mendekati masyarakat dan mem-
bantu mereka keluar daripada lingkaran 
kesusahan  atau  meringankan  beban  
mereka, maka ijazah psikologi bersama 
sosiologi diambil di Universiti Sains Ke-
masyarakatan Singapura (SUSS).

“Saya kemudian melanjutkan penga-
jian saya ke peringkat  diploma pos-
siswazah dalam bidang kerja sosial di 
SUSS,” kongsinya.

Antara pelajar yang ditemui terma-
suk seorang gadis yang meraih inspirasi 
menjadi pekerja sosial sepertinya. Pela-
jar itu awalnya ditawarkan kursus pen-
gurusan kecantikan dan spa di ITE yang 
kurang diminati.

“Menerusi  panduan  yang  diberi  
dalam kaunseling pendidikan dan ker-
jaya, beliau akhirnya diterima masuk ba-
gi kursus Diploma Kerja Sosial di Po-
liteknik Nanyang (NYP).

“Meskipun keputusan akademik sese-
orang pelajar mungkin sederhana, bakat 
dan minatnya lebih diutamakan dalam 
latihan seperti Pelaksanaan Kemasukan 
Awal (EAE) ke ITE atau Skim Kemasu-
kan Secara Langsung Politeknik (DPP) 
buat lulusan ITE,” tambahnya lagi.

Menyentuh cabaran yang dihadapi 
dalam tugasnya, Encik Muhammad Zul-
helmi berkata beliau berdepan dengan 
keperluan pelajar ITE dari pelbagai latar 
belakang keluarga. 

Ada daripada mereka perlu penuhi 
jangkaan ibu bapa mereka. Ada juga 
yang datang daripada keluarga kurang 
berkemampuan dan sulit situasinya den-
gan si  pelajar tidak dapat datang ke 
sekolah kerana ada amanah seperti men-
jaga ibu bapa yang sakit atau masalah so-
sial lain.

“Melalui panduan yang diberi, saya 
berharap mereka akan lebih mengenali 
diri mereka sendiri dan meraih kemahi-
ran hidup yang boleh dijadikan bekalan.

“Mereka juga akan lebih menghargai 
nilai pekerjaan yang bakal diceburi,” 
tambahnya.

Dalami daya fikir dan emosi 
anak didik untuk berjaya 

Kaunselor buka pintu buat 
pelajar ITE teroka kekuatan

TERUJA DAPAT SUNTIK 
SEMANGAT BARU: Pendidik 
bersekutu, Encik Saiful 
Reduwan Mohamed Noor 
(dua dari kiri) yang 
baru-baru ini meraih ijazah 
Sarjana Muda Psikologi 
daripada Universiti Sains 
Kemasyarakatan Singapura 
(SUSS) terharu bekas 
pelajarnya (dari kanan) Encik 
Sharham Sridhar, Cik Nur 
Liyana Abdul Samad dan 
Encik Muhammad Ad-Deen 
Khairy kini membangun 
cita-cita dalam bidang seni, 
grafik dan muzik. – Foto-foto 
BM oleh HARYANI ISMAIL

MEMBERI PANDUAN BERHARGA: Kaunselor Pendidikan dan Bimbingan Kerjaya di Institut Pendidikan Teknikal (ITE) 
Kolej Timur, Encik Muhammad Zulhelmi Jumaat (kiri) berusaha membantu belia seperti Cik Haney Hazwani dalam 
memilih kursus yang sesuai dengan kecenderungannya. 

Kerjaya yang dibina dua karyawan ini dalam sektor pembangunan belia menjadi lebih bermakna apabila anak muda yang 
diasuh dan diperkasa dengan ilmu dan kemahiran hidup menampakkan kemajuan. Pelbagai usaha mempertingkatkan diri 

mereka sendiri dijalankan bagi memastikan mereka dapat terus membawa nilai tambah dalam kehidupan anak didik mereka. 
Apakah nikmat berada dalam sektor belia? Wartawan HARYANI ISMAIL (haryani@sph.com.sg) melaporkan.

